
	Гаилә традициясе,буыннар чылбыры һәм ислам нигезләре
Әби-бабай, әти-әни, бала һәм баланың туганнары катнашында гаиләләр очрашуы (милли шоу-мәҗлес)
[2009]
[НуруллинаФәридә Әнвәр кызы, Яшел Үзән районы Мулла Иле урта мәктәбенең татар теле һәм әдәбияты укытучысы]



ТЕМА: Гаилә традициясе, буыннар чылбыры  һәм ислам нигезләре.

Әби-бабай, әти-әни, бала һәм баланың туганнары катнашында гаиләләр очрашуы ( милли шоу-мәҗлес). Укучылар тезелеп басалар, арттагы экранда слайдлар күрсәтеп барыла.
                           Сценарий.

Магнитофонда дога укыла. Тынлык. Музыка алмашына. Дәртле музыка ишетелә. 1 “Әссәламәгаләйкем” җыры башкарыла.
1слайдта тема яктыртыла.

А. б. Хәерле көн! Исәнмесез!

         Бүген гаилә бәйрәмебез,

         Бүген безнең бәйрәмебез,

         Сезгә кайнар сәламебез!

1 нче укучы. Зарыгып көткән көндер бу,
                      Сагынып көткән көндер бу

                      Җыелып безнең гаиләләр

                      Бәйрәм иткән көндер бу.

2. Байдыр үскән җиребез,
    Җайдыр искән җилебез.

    Мәктәпкә сезне чакырдык,

    Кунак булып килдегез.

3. Сыйлыйк дисәк – сыебыз,

    Көйлик дисәк – көебез;

    Зур тәрәзле, киң күңелле,
    Ак түбәле өебез.

4. Җырларбыз да сөйләрбез,

    Уйнарбыз да көләрбез.

    Буген уртак бәйрәмебез –

    Гаиләләребез көне.

А. б. Әйе, бүген без үткәннәрне бүгенге көн белән бәйләргә һәм киләчәккә тоташтырырга җыелдык. Бүген бездә буыннар очрашуы, гаилә традицияләре һәм боларның барысын да бар иткән Бөек Аллаһы Тәгалә, аның хак сүзләре, Ислам дине нигезләре, бердәнбер “Коръән”, Пәйгамбәребез Мөхәммәд с. г.с. васыятьләре һәм хәдисләре. Ничек боларның барысын да берьюлы бергә кушып башкарырга, катнаштырырга, диярсез сез. Чөнки гаилә булып яшәргә безгә Аллаһы Тәгалә боерган, нәсел дәвамчылары тудырырга һәм аларны Ислам кануннары нигезендә тәрбияләргә өйрәткән. Әгәр тарихка күз салсак, без бу өйрәтмәләрдән читләшкән идек һәм аның ачы җимешләрен дә татырга өлгердек. Аллага шөкер, хәзер Исламга, Иманга яңадан кайтып барабыз. Иртәме-соңмы барыбыз да Аллаһы Тәгаләгә якынаю юлларын эзлибез. Бу юлда барлык традицияләрне дә торгызырга, Яңа Кеше тәрбияләргә бурычлы.

5нче укучы. Алдан күреп алданулар,

                      Ышанычлар – җимерек, ватык,
                      Көя төшкән җаныбызга

                      Иман яңартырга вакыт!

6. Телдән язып, деннән язып,

    Яшәгәндә хәвефләнеп,

    Изге бер сүз килә телгә,

    Шәрехләп үз хәрефләрен.

7. Таркатсаң да, таралмаслык
    Бербөтен ул, әйтсәң җыеп,

    Төп кануны яшәешнең

    Дүрт хәрефкә беткән сыеп:

( 4 укучы,4хәреф җыеп, ИМАН сүзен күтәрә.)
8. Иман – Ирек ул иң элек

    Һәм Мәхәббәт аннан килеп, 

    Иман – Акыл, Иман – Намус,
    Иман әлифбасын белик!

( Укучылар ИМАН хәрефләре янына шул хәрефләрдән башланган сүзләрне җыеп күтәрәләр: ИРЕК
                                             МӘХӘББӘТ

                                             АКЫЛ

                                             НАМУС)

2слайдта шул ук сүзләр яктыртыла.

9. Калыр җирсез-иманасыз,

    Имансызга чыкса бәндә.

    Төзәлмәслек чирләр булып,

    Җан бушлыгы кайткан тәнгә.

10. Яшим дисәң, исән-аман,
      Иманыңа табын, инан!

      Айга карап пышылдыйм мин,

      Бер үк Ходай бирсен иман!

11. Авызым тулсын иман белән,

      Җаным тулсын иман белән.

      Иман китерер вакыт җиткән

      Һәммәбезгә берәм-берәм!

3слайд шәмәилләр күрсәтә.

А.б. Әгүзө билләһи минәшшайтан ирраҗим бисмилләһир рахмән иррахим.

 ИМАН. Кешене ЫШАНЫЧ дигән бөек көч яшәтә, шул аңа җегәр бирә. Мөселманнарның андый көче, ышанычы – иман.
  Иман – ул иң әүвәл Аллаһка, илаһияткә ышану булса, икенчедән, күңел сафлыгы, рухи пакьлек, изгелек, шәфкатьлелек, сабырлык, кешелеклелек, юмартлык һ.б. күркәм сыйфатларны үз эченә алган төшенчә. Аллаһның барлыгына, берлегенә ышанып, үлеп-терелүгә, кыямәт көненә һәм, анда баргач, кылган гамәлләрең өчен җавап бирәчәгеңә ышангач, “лә иләһә илләлләһө Мөхәммәдөр расүлүллаһи” дип иман китерергә кирәк. “Коръән” безгә нинди гамәлләр кылырга куша соң?
1нче укучы. Гомер һәм вакыт бик кадерле нәрсәләрдер. Гомерегезнең кадерен бик яхшы белегез! Вакытыгызның бер минутын да бушка уздырмагыз. Файдасыз эшләр белән шөгыльләнеп, газиз гомерләрегезне җилгә очырмагыз, заяга үткәрмәгез!
2. Юмартлык – мактаулы бер сыйфат булган кебек, саранлык та – хупланмаган начар сыйфаттыр. Үзеңнән арткан малың белән мескеннәрне һәм ятимнәрне шатландыру, дин һәм мәгърифәт юлына көч җиткән кадәр ярдәм кылу – зур саваплы эшләрдер. Моның асылы исә – кешелеклелек һәм мәрхәмәт-шәфкать.
3. Адәм балаларын начар эшләрдән тыеп, яхшы эшләрне кылырга кушу, якты йөз, татлы сүз белән тәэсирле вәгазь-нәсыйхәт кылып, берәүне яман эштән яхшылыкка димләү – шәригатьтә бик саваплы эш, һәм андый адәмнәр Аллаһының иң сөекле бәндәләредер.
4. Ачулы булма, шәфкатьле бул! Гафу итәргә һәм гафу үтенергә өйрән! Таш белән атканнарга аш белән ат. Мондый адәмнәрнең күңелләре тыныч, калебләре хуш, фикерләре саф булыр.
5. Аллаһы нигъмәтләренә шөкер кылып, дөнья рәхәтлекләре һәм мәшәкатьләре өчен дә һәрвакыт Аллаһыга рәхмәтле бул! Дөньяда яшәве җиңелрәк булыр, үз яныңда һәрчак яклаучың барлыгын тоярсың.
6. Камил тәрбияле адәм булу өчен чисталык-пакьлек сәламәтлек һәм яшәеш өчен кирәкле вә файдалы нәрсәдер. Һәркөн биш вакыт намаз өчен тәһарәт алу фарыз булу да шул сәбәптәндер.
7.Бер-берегезгә хөсетлек, көнчелек кылудан сакланыгыз. Ут утынны ашаган кебек, көнчелек тә яхшы гамәлләрнең савабын бетерер. Кешедә булган нәрсәгә көнләшү – бик зур акылсызлык һәм ахмак булудыр.
8. Юк-барга ышану, шомлану, икеләнү, шикләнү һәм, гомумән, курку хисе бик яман холыктыр. Һәр җирдә батыр һәм тәвәккәл булыгыз. Аллаһ сезгә үзе ярдәм итәр.
9.Кеше сөйләү, кешене тикшерү, аның яман гадәтләрен искә алу, хөкем итү – гайбәт сөйләү дигән сүз. Кешеләрне яманлау, гаепләү, тәнкыйтьләүдән саклан. Үзеңне-үзең дә тиргәмә, битәрләмә. Нурыңны сүндерерсең. Мөэмин-мөселман бер-берсенә кардәштер, аңа һичбер җәһәттән җәбер-золым һәм һич хурламасын.
10. И акыллы кардәшем! Аллаһыга итәгать итеп, аны олылаганнан соң, ата-анаңны хөрмәтле тотып, аларга итәгать кылу һәм гүзәл мөгаләмәдә булу, хәтер саклау тиешледер.

11.И акыллы кардәшем! Сине тәрбия кылганнары өчен ата – анаңны сөеп олылау тиеш булган кебек, рухыңны, гакылыңны тәрбия кылган остаз һәм мөгаллимнәргә дә ихтирам тиештер.Алар синең ата – анаң кебек синең бәхетле һәм тәүфыйклы булуыңны теләрләр, синең олы дәрәҗәләргә ирешүең белән горурланырлар.
12.И гакыллы кардәшем!Адәмгә ата – анасын сөю тиеш булган кебек, кардәшләрен һәм күршеләрен дә сөеп, алар белән дус һәм тату яшәрләр.Аларны Аллаһы Тәгалә дә сөяр,башкалар да файда итәргә тырышыр,халык арасында кадер – хөрмәтең артып, рәхәт яшәрсең.
13.И акыллы кардәшем! Һәрчак намуслы бул, ялган сөйләмә, башкаларга да, үз – үзеңә дә, әманәткә дә хыянәт итмә. Адәмнәр арасында тәрбияле кеше булыйм дисәң - әдәпле һәм оятлы бул, нәзерләреңне үтә, аларны үзеңә күп йөкләмә, сүз сөйләргә кодрәте булмаган хайваннарга һәм башка җан ияләренә золымлык кылудан саклан, эшләгәннән соң хакын үтәп, тамакларын туйдыр, аларга җәфа һәм җәбер кыла күрмә. Аллаһы Тәгаләгә биргән маллары һәм нигъмәтләре өчен рәхмәтле булырга, күп шөкерләр кылырга бурычлыбыз.
 А.б.Язмыш җыры – мең дә бер көй икән,

                Сыймый икән әле аңа да

                Искерми дә үзе, туйдырмый да 

                Яңарганнан бара яңара.

                Язмыш җыры – ата – бабаң җыры

                Язмыш җыры – нәсел тамырдан 

                Күпме авырлыклар тудырса да

                Кирәк үзең булып калырга.
А.б. Язмыш җирәбәсен салышканда

              Ялгышыпмы мин җыр отканмын

              Ул җырны мин гүя яттан беләм,

              Кайда ишетеп, кемнән отканмын?

              Тәңре язган – без укыйбыз гына

              Тәкъдир белән инде ярышмыйм.

             Ядкарь булып калсын җирдә моңым

             Язмышларны узып барышлый.

Фәтлия Ибәтуллина җыр башкара.
4-6 слайдлар укучыларның гаилә альбомыннан өлкән буыннарга багышлана.

А.б. Иман яңартырга кирәк, дисәк,

       Үткәннәргә кайтыйк, борынгыга.

       Искә төшерик, дога итеп  тыңлыйк

       Әбиләрнең-бабайларның чорын гына:

       “Әлиф-би, ти-си, җом-хи”,–

       Әбиләрнең безгә биргән сабагы шул.

       Тамгалары әллә төштә, калган истә, 

       Тоташтырып кына булмый һич тә.

       Наданрак калдык шул.

       Кая инде шамаилләр уку безгә!

       Гарәп хәрефләрен бергә җыеп,

       Бер чылбырга тезәм, ялганам,

       Бабаларым язган васыятьне

       Терелтә алырмынмы яңадан?

Укучы Вил Казыйхановның “Әбием догалар укый” шигырен сөйли.
1нче укучы. Бер күрешү – бур гомер дип, 

                     Дога кыла ак әбиләр.

                     Яңа төсмер, мәгънә ала

                     Борынгы җыр, иске көйләр.

                     Ходайның һәр бирмеш көнен

                     Дога кылып, сәламлиләр.

                    Ил шатлыгы, ил аклыгы –



  Ак яулыклы ак әбиләр.

Җыр. “Әбекәй –атыным”  (898)

2нче укучы.Бәйрәмнәрегез котлы булсын,



  Табыннарыгыз мул булсын,



  Күңел шатлык белән тулсын



  Көннәрегез гөрләп торсын,



  Картлык – шатлык түгел диеп,


  Гел моңаеп йөрмик әле 


  Елмаешып көлик әле,



  Картаябыз димик әле.

  

  Ходай гомерләрне бирсә,



  Тагын шулай  йөрешербез,



  Имныбыз камил булса,



  Җәннәтләрдә күрешербез.

А.б. И кадерле өлкән буын мөселман кардәшләрем! Бүген аеруча  сезнең өчен  күңел түреннән чыккан  җылы сүзләребезне яңгыратабыз. Бүгенге чорда бигрәк тә сез гаиләнең алтын баганалары,  туендыручылар, киендерүчеләр, яхшы сүзегез белән  җан азыгы бирүчеләр, Кадерле оныкларыгыз сезнең  өчен шигъри  юллар багышлыйлар.
    И кадерле укучыларым! Сезнең әбиегезнең, бабаегызның, дәү әни-дәү әтиләрегезнең күзләренә, йөзләренә текәлеп караганыгыз бармы? Еллар аңа тирән эзләрен салган, карашына моңсулык иңдергән. Тормыш әчесен дә, төчесен дә һәркемгә мулдан өләшә. Сезнең әби-бабаларыгызны да читләтеп үтмәгән ул. Сөенечләрен дә,  көенечләрен дә җитәрлек биргән. Авыр сугыш елларын да, илне аякка бастыруны да, ялгызлык әчесен татуны да, авыр кул көче хезмәтен дә кичергән алар. Кулларына күз салганыгыз бармы икән? Җыерчыклы, кан тамырлары бүртеп чыккан куллар күпме хезмәт башкарган. Сезне иркәләргә дә вакыт тапкан шул куллардан да йомшаграк кул юктыр, мөгаен. Күршедәге әби-бабайга игътибар ит. Һәммәсе дә авыр тормыш сынаулары үткән. Булдыра алган кадәр кадерлик, хөрмәтлик, ярдәм итик, авыр тормышларын җиңеләйтергә булышыйк. Тормыш кыска, бик кыска. Шул өч көнлек дөньяда аларга җылы сүз әйтергә, юатырга, күңелләрен җылытырга, бәхилләтергә өлгереп калыйк. Соңга калырлык, соңыннан үкенерлек булмасын. Әйдәгез, укучылар, сүзләрегезне дәвам итегез.
3нче укучы. Өлкәннәргә Алла ярдәм бирсен,

                      Аларгадыр бөтен авырлык.

                      Әби-бабайларга йолдызлардан

                      Я кояштан һәйкәл салырлык.
                      Бу юлларны багышлыйбыз
                      Кадерле әбиләргә.

                      Әбиләрне тиңлибез без

                      Иң яраткан гөлләргә.

4. Кулыннан килмәгән эш юк,

    Бер минут эшсез тормый.
  Мондый сәләт, туганкайлар,

  Һәрбер кешедә булмый.

  Бар эшкә дә аның кулы

  Берсүзсез ятып тора.

  Эшнең җайларын белмәсәң,

  Аңардан килеп сора.

5. Әбием бәлеш пешерә
    Бигрәкләр тәмле итеп.

    Мин мич янында торамын

    Кайчан чыкканын көтеп.

    Иртә белән, тор, бәбкәм, дип

    Дәү әнием уята.

    Көләч йөзле әбиемне

    Һәммәбез дә ярата.

6. Ак яулыгы бераз каралса да,
    Дисбе тарта әби иренми,

    Кешеләргә өмете сүрелсә дә,

    Тик иманы гына сүрелми.

    Ак яулыгы бераз каралса да,

    Пакь җәймәдер изге теләге.

    Сәдәкане әби мулдан бирә –

    Бу әбинең тормыш терәге.
    Иман сөйгән ялгыз әбиләргә

    Жәлләмәгез берүк хәерләр.

    Язмыш, бәлки, үзегезгә дә бер көн

    Михнәт таяклары әзерләр.

Балалар әбиләре янында басып торалар, башларыннан сыйпап, аркаларыннан сөеп, аларга карап әйтәләр.

7. Әбекәй! Бетмәс-төкәнмәс җылылык синдә. Кулларыңдагы җылылыкны да сизәсем килә. Кочагыңда иркәләнәсем, башымнан, иңнәремнән сыйпаганыңны тоясым килә. Мин яратам сине, әбием!
8.Әбекәй!Никадәр олуглык синдә.Дистә еллар буена җыйналып килгән ул.Ул олуглыкның азы гына бездә дә булса икән!Ә 
9.Бабакай!Синдәге  җитезлек,батырлык һәммәбезне дә сокландыра.Син безне җил – давылдан саклап, ныклы гаилә учагы тергездең.Рәхмәт сиңа, бабакай!
10.Әбекәй күпме изгелек синдә.Тиргәгән чагыңда үпкәләгән вакытларыбыз да була.Әмма без яхшы булсын өчен орышасың син, ялгыш адымнарыбызны кисәтәсең.Бездән дә игелекле эшләр көтәсең. Мин яратам, сине Әбием.
11.Бабакай!Нинди әйбәт дустым син минем.Синең белән дөньядагы бар нәрсә турында да сөйләшергә була.Тыңлый, аңлый һәм гафу итә беләсең.Рәхмәт, сиңа бабакай!

12.Әбекәй! Бетмәс – төкәнмәс сабырлык синдә.Ышана беләсең син.Көтә беләсең.Мин яратам сине, Әбием!
13.Әбекәй синдәгедәй изгелек, синдәгедәй олуглык, синдәгедәй сабырлык шулкадәр кирәк бүген.Бу хәвефле, тынгысыз, ыгы – зыгылы дөньяда бик кирәк син.Бик яратабыз сине,Әбием.
А.б.Бу кадәр җылы, дустанә мөнәсәбәтләрдән соң кемнең күңеле эремәс икән дә,кем генә шатланмас икән?Әйдәгез,Әби – бабайларыбызга җыр башкарыйк.

Җыр.Ак яулыклы әнием (727) яки Минем кадерлеләрем.

А.б. Кадерле әбиләребез, дәү әтиләребез! Безнең кебек чакта сез нинди идегез, нинди эшләр башкардыгыз, ничек яшәдегез – шул турыда сөйләгез әле.Сүз сезгә бирелә.
           Әбиләр сөйли!

1. Элеккеге почта операторы Әминә апа сөйли.

2. Элеккеге почтальон Зәйнәп апа сөйли.

3. Сыер савучылар Зәйнәп апа сөйли.

4. Медсестра Зәйтүнә апа сөйли.

5. Укытучы хезмәте тур. Резидә

6. Мәктәптә техник хезмәткәр Фирәзә апа.

7. Милиция бүлегендә эшләгән Марат.

8 .Колхозчылар.
А.б. Еллар кайтарып ала алмаслык булып узып киткән. әби – бабайларыбыз туган илебезгә хезмәт итү белән бергә гаилә төзеп балалар үстергәннәр! Алар бугенге әтиләр һәм әниләр! Хәзерге тормышның бөтен авырлыклары авыр чишелешле проблемалар әти - әниләр җилкәсендә, шул исәптән гаилә мәсьәләләре дә әби – бабайлардан әти - әниләргә күчкән.Буыннар чылбыры барлыкка килгән.
7-10 слайдлар укучыларның гаилә альбомыннан әти-әниләргә багышлана.

Рания .  Әни белән Айдар Минһаҗ шигыре.

Марат. Әнкәйләр тәрбиясе Роберт Миңнуллин.

И.Алсу. Синең бишек җырларың Р. Миңнуллин.
Рафаэль. Әнкәй 
Алинә. Әнкәйләр Р. Миңнуллин.
Илнур. Без үскәндә Р. Миңнуллин.
.

Резедә. Һаман чибәр минем әнкәй .(Р. Миңнуллин.)
Ильвир. Әнкәй. Сибгать Хәким шигыре.

Г. Алсу. Әнкәм сүзе. 497 бит ,җыр китабы.

Булат. Әткәм моңы 
Айрат. Әти - әни пар канат.( Ф.  Н.)
Илназ. Иң бай кеше. (Вил Казыйханов.)
Ленар. Әни, синең хәер – фатихаң.( Фәнис Яруллин)
         Җыр. Әнкәмнең догалары. 1337
А.б.Коръәндә, Пәйгамбәребез хәдисләрендә әти-әниләр турында мөһерле җөмләләр бар. Әйдәгез, шуларны тыңлап китик.
1нче укучы. Җәннәт аналарның аяк астында.

2. Әүвәл анаң, аннан соң анаң, аннан соң да анаң, соңыннан гына атаң.
3. Ирләр гаиләдә аерым җаваплы вазифа башкара. Үзең дә, мал-мөлкәтең дә атаңныкы.

4. Атаң мәхәббәтен сакла, кисә күрмә, юкса Аллаһы Тәгалә синдәге нурны сүндерер.

5.  Ирләрнең хезмәтләре өй тышында булса да, рәхәтләре вә күңел ачулары үз гаиләләре янында, өй эчендә була.

6. Бер акыл иясе болай дигән: “Иң җүләр хатын да акыллы ирне тыя ала, ә ахмак ирне иң акыллы хатын да тыя алмас.”

    А.б. Менә шуннан нәтиҗә ясагыз инде, хөрмәтле ир-затларыбыз. Бу урында хәмер турында да әйтми калып булмас иде.

7. Исерткечне, бел, хәрәм,

    Нәҗес, мордардыр, кара.

8.Изгелекләр кылса ул,

Һичбере булмас кабул

 9. Исереккә сәлам бирмә,
     Ул бирсә, аны алма.

10. Кем исерткечне эчәр,
      Бел: иман аннан качар.

А.б. Менә шулай буыннар алмашыну белән җәмгыятьтәге яшәү шартлары, хезмәт тә алмашына. Әйдәгез, бераз әңгәмә корып алыйк әле.
1) Заман үзгәрми, диләр. Сез моның белән килешәсезме? Әгәр заман үзгәрми икән, димәк, кешеләр үзгәрә булып чыгамы инде? Сез ничек уйлыйсыз?
2) Элек хезмәт кул көче белән башкарылган, ә хәзер техника эшкә җигелә. Яңадан-яңа машиналар, компьютерлар, цифрлы аппаратлар уйлап табыла. Димәк, тормыш елдан-ел яхшыра бара, дигән фикер белән килешәсезме? Әгәр килешмисез икән, сәбәпләрен күрсәтегез.
3) Өлкәннәргә сорау: Биредә төрле буын кешеләре җыелган, гаиләләр очрашуы. Сез гаилә традицияләрен нәрсәдә күрәсез? Балалар, оныклар белән яшәгәндә нәрсәләргә әһәмият бирергә кирәк?
4) Әти-әниләргә сорау: Сезгә үз эшләрегез белән шөгыльләнергә, үзегезчә яшәргә омтылганда, өлкән буын кайчак комачаулык тудырмыймы? Киртә булып тормыймы? Шундый очраклар булганда, катлаулы ситуацияләрдән ничек чыгасыз?

5) Балаларга сорау: Әби-бабай, әти-әни фикере белән килешмәгән чакларыгыз буладыр, чөнки сез аерым үзенчәлекле шәхес, сез аларны берничек тә кабатлый алмыйсыз. Сезнең уй-теләк-омтылышларыгыз да аларныкы белән тәңгәл килә алмый, чөнки сез цивилизация җимешләре. Мондый чакларда сез үзегезне ничек тотасыз? Ничек килешәсез? Мисал өчен, бер эшне сезнең бик тә эшлисе килә, өлкәннәр каршы. Нишлисез?
А.б.Бүген бездә өлкән һәм урта буын гына түгел, кече буында кунакта. Алар безнең тормышыбыз дәвамчылары, традицияләребезне, мирасыбызны саклаучылар.Без аларның теләк – омтылышларына һич тә каршы килә алмас идек , ничек тә аларга файдалырак вариантны сайлап, уңай юнәлеш бирер идек.Әйдәгез әле, бүген без аларны зурлап, аларга үзебезнең теләкләребезне, мактауларыбызны ирештерик .
11-14 слайдлар укучыларның фотографияләреннән төзелгән.
Фәрзия. Балаларга әйтер сүзен 35 бит. Фирдәүсә Каримова.
Хәлимә. Яңа туган сабыйга 38 бит.

Резида. Улыма.36 – 37 бит

Рәмзия. Читтәге улыма. 41 бит

                Җыр.”Яратыгыз” 547
А.б. Менә без, 1552 елдан бирле үз ихтыярыбыздан тыш урыс дәүләте эчендә кайнаган татар милләте халыклары, үз телебезне үзебезнең милли культураны, әдәбиятны, үзебезнең хак мөселман динен һәм үз дәүләтебезне саклап калырга омтылабыз. Конгресслар, милли мәҗлесләр, форумнар уздырабыз. Әмма урыс халкы җитәкчелеге бердәм булып,милләтләрне ныгытасы, берләштерәсе урынга, шовинистлар сәясәтенә ияреп, ясалма бөек державачылык идеягә алданып, эчүчелекне, ришвәтчелекне, халыкларны талау, изү политикасын алып бара, шәхси байлык туплау максатын гына күздә тота.Бу тискәре күренешләр елдан – ел кискенләшә, Руссиядә башбаштаклылык, зур хаос тудыралар һәм киләчәктә рус халкы үзен үзе юкка чыгарырга да мөмкин.
 Шуңа күрә. без татарларга бергә берләшергә, тел – культура сәясәтебезне киләчәккә йөз тотып алып барырга кирәк, чөнки  бер империя дә, байлык туплап яткан адәмнәр дә мәңгелек түгел.Байлык элек – электән кулдан – кулга күчеп йөргән һәм кешеләрне ызгыштырып кына торган.Өченче Бөтендөнья Татар Конгрессы алдыннан “Татарның әхлакый кодексы”  проекты язылды. Бүгенге чыгышыбызны без шушы кодекс эчтәлеге белән тәмамларга булдык.
1. Татар кешесе! Хәтереңә ал! Синең үз мөстәкыйль дәүләтең булган. Дәүләтле милләтнең генә Җир йөзендә кадере бар. Һәр татарның күңелендә йөргән дәүләтчелек идеясе саклансын. Шушы тарихи гаделлек өчен үзең һәм нәселең көрәшергә тиеш.
2. Татар кешесе! Кайда яшәвеңә карамастан, халыклар арасында үз урыныңны онытма, үз кадереңне бел. Тарихи традицияләреңне, ата-бабаларыңнан калган гореф-гадәтләреңне хөрмәтлә, дин-иманыңны сакла.

3.Татар кешесе! Бел! Син сөйләшкән тел, дистәләгән гасырлар дәвамында чарланып, иң камил телләр дәрәҗәсенә күтәрелгән. Синең телеңдә катлаулы фәнни хезмәтләр дә, илаһи төшенчәләр дә, гүзәл әдәби әсәрләр дә язылган. Аны хөрмәт ит, сакла һәм үстер!
4.Татар кешесе! Горурлан! Син җир йөзендәге барлык халыклар белән дә тыныч һәм тату яши беләсең.Синең өчен барлык халыклар да тигез. Әмма бүтәннәрне хөрмәт иткәндә үзеңнең дә гадел хөрмәткә лаек икәнлегеңне онытма.
5.Татар кешесе! Уяу бул! Кайбер милләтләрне үз куллары белән юк итү сәясәте әле һаман да бетмәгән. Тарихтагы ялгышлар кабатлана күрмәсен.   Хөсетлек,   көнчелек,       вак мәнфәгатьчелектән өстен торыйк! Бер – беребезгә игътибарлы һәм ярдәмчел булыйк. Бергә булыйк, бердәм булыйк!
6.Татар кешесе! Укы! Гыйлемле – белемле бул. Дәүләт төзү, аның белән идарә итү өчен дә, рухи һәм матди байлык туплау өчен дә аң – белем кирәк. Кушканны гына эшләүче түгел, үзең дә иҗади дәрәҗәдә эшләрлек зур белемгә ия бул.
7. Татар кешесе! Сак бул! Безнең тирәбездә эчкечелек, наркоманлык, рухи пычраклык кебек куркыныч афәтләр йөри.Бу афәтләгә каршы торыр өчен сиңа айлык акыл, сәламәт рух кирәк. Үзеңдә яшьтән үк ихтыяр көче тәрбиялә.
8.Татар кешесе! Киләчәккә кара! Киләсе буынның язмышы өчен дә җаваплы икәнеңне исеңнән чыгарма. Нәселеңнең рухи, физик һәм милли сәламәт булуы синең кулда. Халыкның киләчәге ишле, тәрбияле гаиләдә. Гаилә корганда җавапсыз һәм талымсыз булма.

10. Татар кешесе! Онытма! Кешелек дөньясы, кызганыч ки, камил түгел.Халыкларның сортларга бүлеп, аларны үзара каршы кую дәвам итә. Татарлыгыбызны сынарга теләүчеләр табыла икән, көрәш мәйданына чыгарга әзер бул! 
11.Татар кеше! Син төркиләр токымыннан. Туганнарыңның күплеген онытма. Туганнарыңа сыен һәм туганнарыңны сыендыр.
12.Татар кешесе! Зур гаделлеккә ирешер өчен алдынгы һәм прогрессив җәмгыятьләр, дәүләтләр белән элемтәдә бул. Аларның уңай тәҗрибәләрен үзләштер һәм башкаларга да ирештер!

А.б. Гаиләләр бәйрәме, буыннар очрашуының беренче бүлеге тәмамланып килә. Бүген без һәр гаиләне һәм шушы гаиләләрнең бәйрәм сәбәпчеләрен махсус билгеләп үтәргә ниятлибез.Һәр гаиләгә, һәр укучыга мактаулы исемнәр бирәбез, кечкенә генә бүләкләр тапшырабыз.Алар сезгә шушы бәйрәм турында искәртеп торсын һәм киләчәк буыннарга мирас булып калсын.

  Музыка.

  Шулай итеп, бүгенге бәйрәмнең сәбәпчеләре – 9нчы сыйныф укучылары.

Иң яхшы,үрнәк укучы – Фәтхуллина Рания.

Иң тырыш укучы – Насибуллина Алинә.

Иң акыллы укучы – Мухаметшин Ленар.

Иң эчкерсез укучы – Җамалиев Рөстәм.

Иң сөйкемле укучы – Хәлилова Резидә.

Иң тыныч укучы – Габидуллина Алсу.

Иң тәртипле укучы – Ибәтуллина Алсу.

Иң самими укучы – Галеев Рафаэль.

Иң батыр укучы – Габитов Илвир.   
Иң гадел укучы – Саттаров Илнур.
Иң намуслы укучы – Минһаҗев Булат.

Иң сабыр укучы – Мифтиев Айрат.

Иң юмарт укучы – Хәйдәров Марат.

Мин санап киткән сыйфатларның барысы да минем укучыларымның һәрберендә дә бар. Аларга, иң-иңнәр дип, бу сыйфатларны бүлеп кенә куйдым.

Гаиләләр арасында иң өлкән кеше – Җамалиева Гайшә әби. (Рөстәмнең әбисе)
Гаиләләр арасында иң кечкенә кеше – Мифтиев Азат.(Айратның энесе)
Ә хәзер гаиләләргә мактаулы исемнәр бирәбез.

Иң бай, батыр гаилә – Мухаметшиннар гиләсе.

Иң тырыш, хезмәт сөючән гаилә – Галеевлар гаиләсе.

Иң кайгыртучан, имин гаилә – Хәкимовлар гаиләсе.
Иң мәрхәмәтле, күркәм гаилә – Насибуллиннар гаиләсе.

Иң сабыр, түзем гаилә –  Габидуллиннар гаиләсе.

Иң эшчән, матур гаилә – Ибәтуллиннар гаиләсе.

Иң тату, бердәм гаилә – Җамалиевләр гаиләсе.

Иң укымышлы, белемле гаилә – Мифтиевләр гаиләсе.

Иң намуслы, юмарт гаилә – Минһаҗевлар гаиләсе.

Иң ярдәмчел, шәфкатьле гаилә – Габитовлар гаиләсе.

Иң акыллы, аңлы гаилә – Фәтхуллиннар гаиләсе.

Иң нурлы, якты гаилә – Саттаровлар гаиләсе.

Иң гүзәл, асыл гаилә – Хәлиловлар гаиләсе.

Кул чабулар, туш уйнала. Гаиләләргә истәлекле дипломнар, тәрбия темасына кушымтада китерелгән файдалы киңәшләр, хәзрәтләребез вәгазьләре, анкета үрнәге, укучыларга укытучыдан махсус әзерләнгән истәлекле бүләк салынган пакет-файллар таратыла.
Хәзер кичәнең икенче өлешенә – чәй эчү мәҗлесенә рәхим итегез.

Кемдә нинди сораулар, тәкъдимнәр, фикерләр бар,әйтәсе килгән сүзләрегезне әйтергә мөмкин.

                                            Кушымталар
                               ӘНИЛӘРГӘ АНКЕТА

Бала тәрбиясе АНАДАН тора.
1. Төн уртасында балагыз: “Бүлмәдә куркыныч аҗдаһалар бар!” – дип куркып уяна.

а. “Үзе тынычланыр”, - дип игътибар итмим.

б. “Шундый зурсың, ә юк – бардан куркасың”, дип оялтам.

в.Әтисенә тынычландырырга, юатырга кушам.

г. Кочаклыйм, яратам, иркәлим.
д.” Аҗдаһалар булмый”, - дип аңлатам.

е. Аҗдаһаларны куркыту серен табам. Мәсәлән, тылсымчыны чакырам.

2. Эшкә соңга каласыз, өстәвенә, сабыегыз көйсезләнә.

     а. Көйсезләнүенә юл куймыйм.

     б. “ Тыңлаучан балалар әниләрен эшкә соңга калдырмый”, - дип кисәтәм.
     в. Бу хәлгә игътибар итмим.

     г. Ашыгып кына кочаклыйм да эшкә йөгерәм.

     д.” Көйсезләнмәсәң,эштән кайтканда ,бүләк алам “, - дип килешергә тырышам.

    е. Иркәлим, эшкә соңлавымны аңлатырга тырышам.

3. Балагыз эштән елап керә, бнргә уйнаган иптәшләре белән  ачуланышкан.
    а. Иптәшләре белән ничек итеп дуслашырга кирәклеген аңлатам.

   б. Тышка чыгып аның белән уйнаган балалар белән сөйләшәм.

   в. Кысылмыйм, мөстәкыйль булып үсүен телим.

   г. Юатам, игътибарын башка әйберләргә күчерергә тырышам.
   д. Сораштырам, сәбәбен аңларга тырышам, киңәш бирәм.

   е. Икәүләп бу мәсьәләне хәл итәбез.

4. Бала белән сезнең арада иң мөһиме:

   а. Тыңлаучан булсын, мин кушканны эшләсен.

   б. Фикерләребез, уйларыбыз туры килсен.

   в. Тамагы тук, өсте бөтен булсын, чирләмәсен.

   г. Кайда гына булсак та, бала аны яратуымны тойсын.
   д. Тигезлек һәм дуслык.

   е. Ышаныч, бер – береңне аңлау.

5. Балагызның дуслары нинди булырга тиеш?

   а. Яхшы гаиләдән, тыңлаучан, тәртипле балалар,

   б. Миңа ошаганнар,
  в. Иң мөһиме: начар йогынты ясый торганнар белән дуслашмасын,

  г. Ачык, мөлаем балалар.

  д. Акыл, үсеш ягыннан аңа туры килгәннәр.

  е. Баламның дуслар таба белүендә шикләнмим.

6. Балагызның уйныйсы килә. Ә сез бик аргансыз.
   а. Бала бик сирәк уйныйм.

   б. Бала белән уйнау вакытын үзем билгелим.

   в. Игътибар итмим.

   г. Аңа аз вакыт бүлүемне беләм, шуңа күрә бераз уйныйм.

   д. Өлкәннәр һәрвакыт балалар белән уйный алмавын аңлатам һәм башка шөгыль тәгъдим итәм.
   е. Бик арыганымны аңлатам, кочаклыйм, иркәлим.

7. Сабыегызны ничек мактыйсыз?

   а.”Бик әйбәт, әмма син тагын да яхшырак булдыра аласың.”

   б. Болай гына мактыйм, ләкин очрашкан саен туганнарга, дусларга безнең нинди әйбәт булуыбызны әйтергә онытмыйм.

   в. Аңа бүләк ясыйм.

   д. Мин аны еш кына мактап торам, моның өчен сәбәп кирәкми.
   г. Мактау белән баладагы яхшы сыйфатны, ассызыклап, тагын да үстерергә кирәк.

   с. Бала өчен бәйрәм оештырам.

Ә ХӘЗЕР НӘТИҖӘЛӘР ЯСЫЙК.
 Җавабыгызда кайсы хәреф күбрәк булса, шул хәреф астында язылган психолог сүзен игътибар белән укыгыз. Балагызга дөрес тәрбия бирәсезме икән?

А. СЕЗ – ДИКТАТОР-АНА. Бала өчен барысын да хәл итәсез. Таләпчәнлек белән үз сүзегезне өскә чыгарасыз. Баланың сезгә карата мөнәсәбәте ике чиктә: ул сезгә ачулы, шул ук вакытта табигатьтән бирелгән көч аны анага тарта. Бу тәрбия ике нәтиҗә бирә: сез аның ихтыяр көчен тәмам басасыз, көчсез итәсез яисә ул гадәттән тыш усал булып үсәчәк.
Б. ТӘРБИЯЛӘҮЧЕ АНА. Җылылык, наз балагызны уратып алган. Аңа бар вакытыгызны бүләргә тырышасыз. Бер минутка да, бер адымга да яныгыздан җибәрмәс идегез. Үз фикерегезне аңа бәйлисез. Мондый аналарның балалары үзаңлылыкның нәрсә икәнен дә белми, кеше йогынтысына бирелүчән булып үсә.
В. КӘККҮК-АНА. Сезнең балагыз болында үскән үлән кебек, мондый тәрбия аны мөстәкыйль булырга өйрәтә. Сезнең өчен аның өсте бөтен, тамагы тук булуы мөһим, әмма уйлары, эчке дөньясы белән кызыксынмыйсыз. Нәтиҗәдә, бала ярата да, яратыла да белмәячәк. Бу хис аңа чит.
Г. ИПТӘШ-АНА. Вакытыгыз җитмәү сәбәпле, бала тәрбияләү сезнең өчен авырга төшә. Бу вакытта назлы сүзләр бик мөһим. Үзегезне тәрбияче урынына куеп сәйләшкәнче, дусларча сөйләшү сезгә күпкә җиңелрәк. Мондый әниләрне балалар ярата, киләчәктә дә дус булалар.
Д. ТЕОРЕТИК-АНА. Сез баланы ничек тәрбияләргә кирәклеге турында күп беләсез. Балага басым ясауны хупламыйсыз. Аның үсешенә зур игътибар бирәсез, вакытын дөрес сарыф итәүен телисез. Сезнең яктан балага хис-тойгы җитми, мөнәсәбәтләрегез суыграк. Үскәч, балагыз сезгә терәк-таяныч өчен түгел, ә эшлекле киңәш өчен киләчәк.
Е. СУПЕР-АНА. Хәер, сез барысын да дөрес эшлисез, дип әйтеп булмыйдыр. Әмма бала белән сезнең арада җылы мөнәсәбәтләр бар. Аның эше белән кызыксынасыз, шул ук вакытта сайлау иреге дә, хата ясау хокукы да бирәсез. Тәрбия мәсьәләләренә төртелмисез, күңелегез кушканча эшлисез.
 Әнкәйләр тәрбиясе.

                                                          Роберт Миңнуллин

Бүтәннәрдән үзгәдер без, 

Күңелләр дә нечкәдер.

Ул нечкәлне күңелләргә.

Әнкәйләрдән күчкәндер

Моңсызлар да, әрсезләр дә

Керә ләкин арага.

Ә андыйлар күп сорамый.

Тоз салырга яраңа.

Шундый килә андыйларның
Йөзенә бер бирәсе!

Биреп булмый – ни дисәң дә,

Әнкәйләр тәрбиясе!

Ә тормышның давыллары

Күбрәк безнең тирәдә

Китеп бара алар, безгә

Ачы сабак бирә дә.

Теләгәч,бирсеннәр, әйдә

Теләгәч, сынасыннар.

Тормышның бәясен исә 

Тик бездән сорасыннар.

Баш очында кара яшен – 

Кайгы да дулап ала.

Ачу булган саен тормыш.

Татлырак була бара.

Шуңамы, авыр чакта да

Килми лә сер бирәсе!

Һәм  бирмәбез – ни дисәң дә,
Әнкәйләр тәрбиясе!

  Коръән җәмгыятьне төзәтү өчен иңде.

Аллаһ Тәгалә адәм балаларына фитрый иман биреп һәм үз тормышларын үзләренә тапшырып, аларны бу караңгы дөньяда үзләрен генә ялгыз калдырмады. Ул аларга туры юлны күрсәтүче яктырткычлар – үзенең китапларын бүләк итте. Ул китапларның иң ахыргысы һәм иң камиле – Коръән Кәрим.
Коръән Кәрим – Ислам дине һәм шәригатенең кагыйдәләрен үз эченә алган изге китап.

Коръән Кәрим җәмгыятьне төзәтү, аны әхлагын күтәрү һәм һәрбер әгъзасының хокукларын яклау өчен инде.

Коръән Кәрим иң әүвәл кешенең аңына бер илаһны гына тану мөһимлеген ирештерә.Соңыннан аны төрле теләкләр һәм ләззәтләр коллыгыннан азат итә. Шул рәвештә ул рухи, бәдәни һәм әхлакый сәламәт булган җәмгыятьне барлыкка китерә.

Коръән Кәрим ялгыш, хата ышануларны, күңелсез, ахмак күренешләрне, килбәтсез гореф – гадәтләрне юк итеп, алар урынына дөрес гакыйдә, күркәм гадәтләр, гадел яшәү рәвешләрен җирләштерде.Беренче мөселманнар, Коръән кагыйдәләренә нигезләнеп, бик кыска вакыт эчендә күп гасырлар дәвам иткән җаһилият урынына яңа цивилизация төзеп куйдылар.
Коръән Кәрим гыйлемгә, Аллаһ биргән акылны хөрмәт итеп файдаланырга чакыра. Ибн Мәсгуть әйткән:”Әгәр дә белем алырга теләсәгез Коръән укыгыз! Чөнки анда беренчеләрнең һәм соңгыларының белемнәре тупланган”.
“БӘЛЛҮР САВЫТЛАР”
Кешелек җәмгыятенең иң мөһим һәм иң беренче нигезе булып гаилә тора. Гаиләләр никадәр төзек булса, җәмгыять тә Аллаһ хөкемнәрен үтәүдә шулкадәр көчле һәм ныклы булачак. Ул гаиләләр тирә-якка яхшылык кына таратачак, аларга яманлык һичкайчан үтеп керә алмаячак. Мондый гаиләләрдән җәмгыятьне төзекләндерүчеләр генә чыгачак.
  Пәйгамбәребез Мөхәммәд галәйһиссәлам мөселман җәмгыятендә һәрвакыт туганлык хөкем сөрсен, тормышларын килешү, эчкерсезлек һәм үзара аңлашу тулыландырып торсын өчен бөтен көчен куйган. Тормыштагы бөтен уңыш бер-береңне аңлау, гафу итә белү һәм үзара мәрхәмәтле булудан килә.
  Ислам хатын-кызларга карата яхшы мөнәсәбәттә булырга боера һәм аларга башка бернинди диндә дә, бернинди җәмгыятьтә дә булмаган югары урынны бирә. Ул аларга карата ирләрдән кайгыртучанлык һәм йомшак мөнәсәбәт таләп итә. Пәйгамбәр галәйһиссәлам әйткән: “Аллаһы Тәгалә сезгә хатын-кызларга карата яхшы мөгаләмәдә булырга боера. Чөнки алар – сезнең аналарыгыз, кызларыгыз һәм аналарыгызның бертуган кардәшләре.”
  Бервакыт Пәйгамбәр галәйһиссәлам дөя өстендә барган берничә хатын-кызны күргән. Дөяләрне куып баручы кеше, бик тиз бару хатын-кызларга күп уңайсызлыклар тудырганны онытып, дөяләрне чаптырып барган. Шулвакыт Пәйгамбәр галәйһиссәлам аңа: ;СИН БӘЛЛҮР САВЫТЛАР АЛЫП БАРАСЫҢ, АЛАР БЕЛӘН САК БУЛ,” – дигән.
  Мөселман гаиләсенә күз салсак, хатын-кыз – беренче чиратта, иренең тугрылыклы тормыш иптәше һәм гаилә учагын саклаучы ул. Аллаһы Тәгалә әйткән: “ Ул сезгә алар аша тынычлык табар өчен, үзегездән хатыннар бар кылды һәм арагызда үзара мәхәббәт вә мәрхәмәтлелек булдырды.”
  Коръән Кәрим ир белән хатынның берләшүен менә шул рәвешчә тасвирлый. Гаилә коруның максаты – нәсел калдыру һәм сафлыкны саклау булганга, монда ир белән хатын арасында дәвамлы мәхәббәт һәм үзара мәрхәмәтлелек булу шарт.

  “Сезнең иң камил иманлыгыз – иң гүзәл холыклы булганыгыз. Сезнең иң яхшыларыгыз – хатыннарына карата яхшы мөнәсәбәттә булганнарыгыз.” “Ире канәгать хәлдә вафат булган һәрбер хатын-кыз җәннәткә теләгән ишегеннән керсен,” – дип әйткән Пәйгамбәребез.
  ЛОКМАН ХӘКИМ ХӘЗРӘТЛӘРЕ НӘСЫЙХӘТЕ

Локман Хәким хәзрәтләре газиз улына нәсыйхәт итте һәм боерды:
  “Әй углым! Аллаһы Тәгаләне фикерләгән, хәтерләгән кешеләрне күрсәң, алар белән утыр. Галим булсаң да, алар гыйлеменнән файда күрерсең вә белемең артыр. Аллаһы Тәгалә аларга булган рәхмәтеннән сине дә файдаландырыр. Аллаһы Тәгаләне зикер итмәгәннәрне күрсәң, алардан ерак тор.”
  “Әй углым! Әтәч синнән акылырак булмасын! Ул һәр иртә зикер һәм тәсбих итә, син исә йоклыйсың.”

  “Әй углым! Кешеләргә яхшылыкларны әмер вә нәсыйхәт итеп, үзеңне онытма! Югыйсә шәм кебек булырсың. Шәм кешеләрне яктырта, ләкин үзен яндырып эретә.”

  “Әй углым! Ялганнан нык саклан! Чөнки ул динеңне бозар вә кешеләр янында дәрәҗәңне төшерер. Шуның аркасында кадер – хөрмәтеңне вә үз урыныңны югалтырсың”.
  “Әй углым! Начар холыктан, күңел тарлыгыннан саклан. Сабырсыз булма, югыйсә иптәш  таба алмасың. Эшеңне сөеп башкар, авырлыклардан качма. Бөтен кешеләргә дә яхшы  холыклы бул.”

  “Әй углым” Гел хәсрәттә йөрмә, калебеңне җәфалама. Кеше кулында булган малга күз салма. Казалар килсә разый бул вә Аллаһы Тәгаләнең сиңа биргән ризыгыннан канәгать бул.”
  “Әй углым! Дөньяның дәвамы кыскадыр. Синең дөнья  хәятең азның азыдыр. Аның да азыннан азы калган, күбесе үткәндер.”  

  “Әй углым! Тәүбәңне иртәгәгә калдырма, чөнки үлем көтмәгәндә килеп якалар.”
  “Әй углым! Эндәшми калсаң, үкенмәссең. Сүз көмеш, эндәшмәү исә алтындыр.”

  “Әй углым! Хәләл ризык белән туклан, галимнәр белән аралаш, ничек эш башкарачагыңны алардан сора.”

  “Әй углым! Үлем хакында шөбһәң булса, йоклап йөрмә. Йоклаган һәм йокы мәҗбүриятенә калганың кебек, үлемгә дә кавышачаксың. Терелүдән шөбһәң булса да йоклап йөрмә. Йокыдан уянган кебек, үлгәннән соң да тереләчәксең.”
  “Әй углым! Мәрхәмәт иткән мәрхәмәт күрер. Инкарь итмәгән, каршы килмәгән уңышка ирешер, юкны сөйләгән каһәр алыр, начар сөйләгән гөнаһлы булыр, теленә хуҗа булмаган үкенүчеләрдән булыр.”
  “Әй углым! Дөньяның малын җитәрлек кадәрал, артыгын ахирәт өчен хәергә сарыф ит. Кыенлык – авырлыкларга төшәчәк вә башкаларның сыртына йөк булачак кадәр йомшак була.”
  “Әй углым! Оялчан, тыйнак кешене түбән күреп мөнәсәбәт итмә. Чөнки аның да, синең дә Раббыгыз бер.”

КАЙГЫ РМА...

                                     Һәр төшенкелеккә бирелүчегә...  

                                     Һәр кайгы кичерүчегә...

                                     Һәр фәкыйрьгә... Һәр авыруга...

                                     Һәр сыналучыга...

  Кадерле мөселман туганым! Бәлки, Аллаһ синең кайгыңны җмңеләйтер, борчулы хисләреңне таратыр. Авырлыклардан соң җиңеллек, җан газапларыннан соң юаныч, куркудан соң иминлек бирер. Ул ишетүче һәм догаларга җавап бирүче.
  Кайгырма: тәкъдир үзгәрми, язылмый калмый, каләмнәрнең карасы кипкән, битләр ябылган, синең кайгыруың бернәрсәне ашыктырмый, кичектерми һәм үзгәртми.

  Кайгырма: кайгыра калсаң, тәүбә итәргә ашык, каршы килсәң, гафу үтен, хаталансаң, төзәл. Рәхмәт киң, ишек ачык, тәүбә кабул булыр.
 Кайгырма: күбрәк гафу сора, Раббың гафу итүче. “Ул сезгә күктән мул яңгырлар җибәрер, сезгә мал һәм балалар биреп куәтләр. Сезгә бакчалар һәм нигъмәтләр кылыр.” (Аять)
 Кайгырма: бер изгелек ун изгелеккә тора, хәтта җиде йөз мәртәбә арта, ә кимчелек бер кимчелек булып кала.
  Кайгырма: авыру бетә, авырлык китә, гөнаһ гафу ителә, әҗәт түләнә, тоткын азат ителә, югалып йөрүче кайта, каршы әйтүче тәүбә итә, фәкыйрь байлыгын таба.
  Кайгырма: сиңа насыйп булмаган нәрсәләр синеке түгел, сиңа насыйп булганнарын беркем тартып ала алмас, синдә булганнарына шөкер ит.

  Кайгырма: әгәр фәкыйрь булсаң, кемдер үтә дә хәерче, тәмам әҗәттә утыра. Бер урыннан икенче урынга күчә алмасаң, кемдер ике аягыннан да мәхрүм. Сызланудан зарлансаң, кайберәүләр урыннарыннан да тора алмый. Газиз балаңны югалтсаң, кемнәрдер бер көндә барлык балаларын да югалталар. Ходаеңа рәхмәтле бул!
  Кайгырма: кешеләргә изгелек эшләүдән туктама, чөнки изгелек кылу – бәхеткә бер юлдыр.
  Кайгырма: кайгы дошманны сөендерә, дусның күңелен төшерә, синнән көнләшүчегә шатлык өсти һәм хак булган нәрсәләрне сиңа бозып күрсәтә,өмет юкка чыга.

  Кайгырма: кара болытлар таралып, арасыннан нурлы кояш  чыкканын күргәнең бармы? Караңгы төн ничек ачыла? Каты давыл ничек тына? Корабларны  кыяларга бәрүче дулкыннар ничек тигезләнә? Димәк, синең авырлыкларың җиңеллеккә, борчулы мизгелләрең тынычлыкка, киләчәгең бәхеткә бара, иншаллаһ.
ДОГА НИ ӨЧЕН КАБУЛ БУЛМЫЙ?

  “Әй кешеләр, сез бит дога кыласыз, әмма сезнең күңелегез үлгән. Аллаһ үле калебтән доганы кабул итми.” Кешеләр үзләренең күңелләре караюның, калебләре үлүнең, бәгырьләре катуның сәбәбен сораганнар. Югарыдагы сүзләрне әйткән галим аның  10 төрле сәбәбен күрсәткән.
  1нче сәбәп. Аллаһка ышанабыз, дисез, әмма кушканнарын үтәмисез. Баланың киләчәк язмышы өчен тулысы белән ата-ана җаваплы, аның язмыш келәме ата-ана кылган гамәлләрдән тукыла.
  2нче сәбәп. Коръән укыйсыз, әмма мәгънәсен аңлап гамәл кылмыйсыз, Коръән кушканча яшәмисез. Өйдә балта торганга карап кына хуҗасы балта остасы булмый, әгәр ике куллап тотынып хуҗа үзе эшләмәсә, тормыш туктап кала.
  3нче сәбәп. Пәйгамбәрне сөябез, дисез, әмма сөннәтләрен үтәмисез. Ул беренче чиратта  җәмәгать намазы. Бүген мөселманнар арасында татаулык, бердәмлек булмауның да бер сәбәбе – җәмәгать намазына салкын карау.
  4нче сәбәп. Шайтанны сөймибез, дисез, әмма аның белән дус яшисез. “Әй иман китергән кешеләр, хәмер эчү, отыш уеннары, сыннарга табыну, багучылык белән шөгыльләнү, кәефләндерүче матдәләр, сихерчелек белән шөгыльләнү һ.б. – барысы да шайтан гамәле, алардан ерак торыгыз, шаять котылу табарсыз.”
  5нче сәбәп. Җәннәтне телисез, әмма гамәл кылмыйсыз. “Ул җәннәткә омтылучылар кайгылы вакытта да, шатлыклы вакытта да тиешле гыйбадәтләрен кылырлар, ачулары килмәс, дошманнарын гафу итәрләр.”
  6нчы сәбәп. Тәмугтан куркасыз, әмма гөнаһтан сакланмыйсыз. Аллаһ Раббебез безне аракы эчүдән, дуңгыз ите ашаудан, гайбәт сөйләүдән, зина кылудан, ялганнан, урлашудан, җан кыюдан катгый тыйды. Без кайсыларыннан сакланабыз?

  7нче сәбәп. Үзегезнең гаебегезне танып төзәтмисез, әмма кеше гаебен тикшерәсез. Безнең гомер кеше тикшереп, кеше сөйләп үтә. Берәү әйткән бит: “Үземнең ишек алды көрәлмәгән, ә күршенең өй түбәсендәге карга эчем поша”,– дип.
  8нче сәбәп. Үлем хак, дип әйтәсез, әмма үлемгә әзерләнмисез. Без бүген бар булган гомеребезне, көчебезне, гыйлемебезне, осталыгыбызны фәкать байлык туплауга гына юнәлтеп, Ахирәт сәгадәтеннән мәхрүм калабыз.
  9нчы сәбәп. Аллаһ биргән нигъмәтләрне кулланасыз, әмма шөкер итмисез. Аллаһ бирмәсә, тартып алып булмый. Һәрвакыт  Аллаһыга рәхмәтле булып торырга гадәтләнергә кирәк.
  10нчы сәбәп. Мәетләрне соңгы юлга озатасыз, искә алу табыннарында катнашасыз, әмма үзегезнең шунда барасын онытасыз. Ашка йөреп тә мәчеткә йөрмәгән кеше вәгазьләнүче, Аллаһка шөкеранә кылучы буламы, әллә үз нәфесен генә кайгыртучымы? Бу инде кеше үлемен искә алып, үзеңнекен оныту һәм үзеңне Җәннәттән мәхрүм калдыру була.
  Әлеге галим әйткән калебне үтерә торган сыйфатлар бүген безгә дә хас икән. Болар турында уйланыйк, тәүбәгә килик, ихластан күп итеп гамәл-гыйбадәт кылыйк. Догалар ярдәмендә Аллаһтан калебләребезне терелтүен сорыйк. Үз хәлебезне үзебез төзәтмәсәк, башкалар килеп савыктырмас.

